Gwasanaethau Boreol i Ysgolion Uwchradd  -  gol. Catrin Lewis


CYLCH MADDEUANT
· Emyn

· Sgwrs

[Mae’r lluniau perthnasol i’r sgwrs hon i’w cael ar y We Fydeang – gw.

· Yn y llun hwn fe welwch chi ddau gymeriad.  Americanwr yw’r dyn.  Yng nghanol y rhyfel yn Fietnam, bu bron iddo ladd y ferch sydd wrth ei ochr.
· Un o Fietnam yw hi, a phan ddechreuodd e fomio napalm o’i awyren, bu’n rhaid iddi hi redeg am ei bywyd.  Bomiau oedd yn gwasgaru tân wrth ffrwydro oedd y napalm, ac yn gyfrifol am losgi pobl yn fyw.
· Efallai eich bod chi wedi gweld y llun o Kim Phuc yn Rhyfel Fietnam.  Hi sy’n rhedeg at y camera, a’i hwyneb yn llawn dychryn, yn gobeithio dianc o’r bom napalm oedd yn llosgi ei chroen.  Dyma un o’r delweddau mwyaf enwog a fu erioed.  Y dyn yn yr awyren yw John Plummer.  Roedd e wedi derbyn cadarnhad nad oedd unrhyw bobl ddiniwed yn y pentref, felly aeth ymlaen i orchymyn yr ymosodiad.
· Yn 1996 gwahoddwyd Kim i siarad yn Washington.  Wrth iddi siarad dywedodd y byddai’n maddau i’r peilot pe baen nhw’n cwrdd â’i gilydd.  Yn rhyfeddol, roedd John Plummer yn y gynulleidfa.  Roedd e wedi clywed y byddai Kim yno felly roedd e wedi dod i wrando arni.
· Ar ôl i Kim orffen siarad aeth John Plummer ati, gan ailadrodd, “Rwy’n flin.  Rwy’n flin”.  Atebodd Kim, “Mae’n iawn, mae’n iawn.  Dw i’n maddau.”
· Sut oedd hi’n gallu maddau i’r un oedd yn gyfrifol am wneud iddi ddioddef yn y fath ffordd?  Ar ôl rhyfel Fietnam daeth Kim yn Gristion ac roedd hi’n deall ystyr maddeuant – sut i faddau i eraill a sut i dderbyn maddeuant.
· Gwrandewch ar y geiriau hyn o lythyr Paul at y Colosiaid yn y Testament Newydd:
· Darlleniad
12 Mae Duw wedi eich dewis chi iddo’i hun ac wedi’ch caru chi'n fawr, felly dangoswch chithau dosturi at bobl eraill, a bod yn garedig, yn ostyngedig, yn addfwyn ac yn amyneddgar. 13 Byddwch yn oddefgar, a maddau i eraill pan dych chi’n meddwl eu bod nhw ar fai. Maddeuwch chi i bobl eraill yn union fel mae'r Arglwydd wedi maddau i chi. 14 A gwisgwch gariad dros y cwbl i gyd – mae cariad yn clymu'r cwbl yn berffaith gyda’i gilydd.
· Gweddïwn

Diolch i ti, Dduw, am esiampl John Plummer a Kim.  Mae pethau erchyll a chreulon yn digwydd yn ein byd, ond diolch i ti am nerth maddeuant.  Helpa ni i wybod am y nerth yna heddiw, er mwyn iacháu clwyfau a dod a hapusrwydd i fywydau pobl.



Amen

Gareth Jones

[image: image1.jpg]